
ANNOTATSIYA 
Barcha davlatlar turli darajada korrupsiyaga moyil, shuning uchun samarali korrupsiyaga qarshi 
kurash siyosati milliy taraqqiyotning kalitidir. Maqolada "korrupsiya" atamasini ta'riflashga e'tibor 
qaratilgan va uning salbiy jihatlari, jumladan, davlat xavfsizligiga, inson huquqlariga zarar yetkazish 
va davlatga bo'lgan jamoatchilik ishonchini pasaytirish o'rganilgan. Korrupsiyaning xavfi shundaki, 
u har doim jamiyat manfaatlariga qarshi o'ta xavfli jinoyat hisoblanadi. Adabiyotlarni tah va o'z 
tadqiqotlari asosida muallif korrupsiya va uning xususiyatlari haqida o'z ta'rifini taqdim etadi. 
Kalit so‘zlar: korruptsiya, korruptsiya xususiyatlari, korruptsiyaga qarshi siyosat, islohotlar, 
korruptsiyaga qarshi kurash choralari, muvofiqlikni nazorat qilish tizimi. 

 
Адилходжаев Шерзод Шухратович, 

АКТУАЛЬНЫЕ ВОПРОСЫ АНТИКОРРУПЦИОННОЙ ПОЛИТИКИ: ПОНЯТИЕ И 
ПРИЗНАКИ КОРРУПЦИИ 

АННОТАЦИЯ 
Коррупции в той или иной степени подвержены все государства, поэтому эффективная 
антикоррупционная политика является залогом прогресса государства. В статье уделено 
особое внимание определению термина «коррупция», рассматриваются негативные стороны 
коррупции, в том числе урон безопасности государства, правам человека, подрыв веры 
общества в государства.   Автор на основе анализа литературы и собственных исследований 
представляет авторское определение коррупции и признаки коррупции. 
Ключевые слова: коррупция, признаки коррупции, антикоррупционная политика, реформы, 
антикоррупционная борьба. 

CURRENT ISSUES IN ANTI-CORRUPTION POLICY: THE CONCEPT AND 

CHARACTERISTICS OF CORRUPTION 
ANNOTATION  

All countries are susceptible to corruption to varying degrees, so an effective anti-corruption policy 
is key to national progress. This article focuses on the definition of the term "corruption" and 
examines the negative aspects of corruption, including damage to state security, human rights, and 
the undermining of public faith in government. Based on a literature review and his own research, the 
author presents his own definition of corruption and its characteristics. 
Keywords: corruption, characteristics of corruption, anti-corruption policy, reforms, anti-corruption 
efforts. 

 
Korrupsiya hozirgi kunda davlatning eng salbiy ijtimoiy-siyosiy hodisalaridan biri bo‘lib, u 

davlat mexanizmiga zarar yetkazadi, davlat funksiyalari samaradorligini pasaytiradi, odamlarning 
jamiyatga bo‘lgan ishonchini yo‘qotishiga olib keladi. Milliy davlatchilikning halokatli yemirilishi 
jarayonlari orasida korrupsiya asosiy o‘rinlardan birini egallaydi. Korrupsiya iqtisodiy turg‘unlikning 
asosiy omiliga aylandi, qonun ustuvorligi, demokratik islohotlar va inson huquqlariga jiddiy tahdid 
solmoqda, og‘ir ijtimoiy oqibatlarga olib keldi, hokimiyat tuzilmalariga bo‘lgan ishonchga putur 
yetkazmoqda, jamiyat, siyosiy va ijtimoiy munosabatlarning tanazzulga uchrashiga olib keladi, 
mamlakatning xalqaro hamjamiyatdagi nufuzi va obro‘siga putur yetkazadi. Korrupsiya — o‘ta xavfli 
ijtimoiy hodisa bo‘lib, davlat, jamiyat, uning fuqarolari, huquq-tartibot, ijtimoiy barqarorlik va milliy 
xavfsizlikka juda salbiy ta’sir ko‘rsatadi. Bugungi kunda nafaqat alohida davlatlar, balki butun jahon 
hamjamiyati korrupsiya muammosining jiddiyligi va u tufayli kelib chiqadigan tahdidlar, 
korrupsiyaning ommaviy tus olishi va uning girdobiga tushib qolgan juda katta miqdordagi 
aktivlardan xavotirda. Agar korrupsiyaga nisbatan qat’iyat bilan qarshi kurashilmasa, u har qanday 
davlat tuzumiga ijtimoiy — halokatli ta’sirini kuchaytiradi. Mamlakat Prezidenti Shavkat Mirziyoyev 
O‘zbekistonda korrupsiyaga qarshi kurashishning muhimligini alohida ta’kidlab, korrupsiyaga qarshi 
kurashish umummilliy vazifa hisoblanishini va mamlakatning har bir vatanparvar fuqarosi uchun 
vijdon masalasi ekanligini qayd etib — “agar barchamiz sa’y-harakatlarimizni birlashtirsak, albatta 
sezilarli ijobiy natijalarga erishamiz” deb ta’kidladi. Aynan shu sababli mahalla faollari, keksa avlod 
vakillari, ziyolilar, yozuvchilar va shoirlar, san’at va madaniyat sohasi xodimlari, tadbirkorlar, taniqli 
arboblar, rahbarlar, deputatlar va senatorlar – butun jamoatchilik bir yoqadan bosh chiqarib, 
korrupsiyaga “jamiyat tanasidagi yara” sifatida qarashi kerak. Aynan shu sababli mahalla faollari, 
keksa avlod vakillari, ziyolilar, yozuvchilar va shoirlar, san’at va madaniyat sohasi xodimlari, 
tadbirkorlar, taniqli arboblar, rahbarlar, deputatlar va senatorlar – butun jamoatchilik bir yoqadan 
bosh chiqarib, korrupsiyaga “jamiyat tanasidagi yara” sifatida qarashi kerak [1]. 

Korrupsiyaga qarshi samarali kurashish uchun “korrupsiya” tushunchasini aniqlab olish, 
uning ilmiy, siyosiy mazmunini, shuningdek, alomatlarini ochib berish lozim. Shuning uchun biz 
ushbu tadqiqotni “korrupsiya” tushunchasini ochib berish, uni tahlil qilish va uning alomatlarini 
aniqlashdan boshlaymiz. “Korrupsiya” atamasining o‘zi lotincha “corruptio” so‘zidan kelib chiqqan 
bo‘lib, “pora evaziga og‘dirish” degan ma’noni anglatadi va amaldorlar, siyosatchilarni pora bilan 
o‘z tomoniga og‘dirish, davlat mablag‘larini o‘g‘irlash, va ularning davlatga zarar yetkazadigan 
jinoiy tuzilmalar bilan aloqalarini anglatadi. Yordamchi adabiyotlarda odatda “korrupsiya” 
tushunchasi ikkita tarkibiy qismga ajratiladi: 1) mansabdor shaxslar va jamoat arboblarining 
sotqinligi bilan ifodalanadigan davlatdagi iqtisodiy va siyosiy tizimlarning parchalanishi; 2) 
mansabdor shaxs tomonidan  o‘z lavozimi bilan unga berilgan huquqlardan shaxsiy boylik orttirish 
maqsadida foydalanish bilan ifodalangan jinoyat [2]. Brockhaus va Efron ensiklopedik lug‘atida 
“korrupsiya” tushunchasi fransuzcha “carriyere”, ya’ni karyera — “erishilgan mavqe” so‘zi bilan 
bevosita bog‘liq [3]. 

mailto:a.surayyo.law@mail.ru

Adabiyotlarda “korrupsiya” tushunchasining turli xil talqinlari mavjud. Aksariyat mualliflar 
uning zamirida mansab vakolatini suiste’mol qilish yotadi deb hisoblab ushbu hodisani kengroq talqin 
qilishadi [4]. O‘z vaqtida siyosiy tafakkur klassigi, faylasuf va mutafakkir Jon Lokk ham korrupsiya 
hukumatning fundamental tamoyillari asoslarini buzadi, deb hisoblagan, agar hokimiyat tepasidagi 
shaxslarning xatti-harakatlari qonunlar va himoya qilish o‘rniga o‘z manfaatlarini qanoatlantirishga 
asoslangan bo‘lsa, aynan shuning o‘zi korrupsiyadir [5].   

Korrupsiyaning mohiyatini ochib bergan holda shuni ta’kidlash kerakki, korrupsiyaviy 
munosabatlar ishtirokchilari bo‘lib, bir tomondan, vakolatga ega shaxs, ikkinchi tomondan esa, 
amaldorni pora berish orqali o‘ziga og‘dirib, boylik orttirishni istagan manfaatdor tomon hisoblanadi, 
shuningdek, zarar yetkaziladigan yana bir tomon bor - bu xalq, davlatdir [6, 835 b.]. Boshqa bir 
nuqtai-nazarga muvofiq, korrupsiya - bu ikki tomonlama bitim bo‘lib, unga ko‘ra vakolat berilgan 
shaxs o‘z xizmatlarini noqonuniy ravishda “sotadi”, “xaridor” esa noqonuniy ravishda davlat 
tuzilmalariga kirish huquqini qo‘lga kiritadi va bundan o‘zining shaxsiy manfaatlari uchun 
foydalanadi [7, 21 b.]. Biz “korrupsiya - bu belgilangan qonunlar va qoidalarga zid ravishda 
mansabdor shaxs tomonidan o‘z hokimiyat vakolatlari va unga ishonib topshirilgan huquqlardan 
shaxsiy naf olish maqsadida foydalanish” degan fikrga to‘liq qo‘shilamiz. Korrupsiya, qoida 
tariqasida, deyarli har doim mansabdor shaxslarning poraga uchishi bilan bog‘liq [8, 37 b., 9, 799 b.]. 
Xitoylik tadqiqotchi Du Chjichjouning fikriga qo‘shilmasdan iloji yo‘q, u korrupsiya — ishonib 
topshirilgan hokimiyatni suiiste’mol qilish yoki berilgan hokimiyatga lozim darajada ta’sir 
ko‘rsatmaslik, deb hisoblaydi, va uning fikriga ko‘ra, poraxo‘r shaxslar sirasiga nafaqat davlat 
xizmati tizimidagi mansabdor shaxslar, balki jamoat tashkilotlarida muayyan vakolatlarga ega 
bo‘lgan shaxslar ham kiradi [10, 16 b.].  Korrupsiya obyekti bo‘lib esa alohida shaxslar yoki odamlar 
guruhlarining shaxsiy, noqonuniy manfaatlari bo‘lishi mumkin [11, 29].  Ushbu nuqtai nazarga 
qo‘shilgan holda, biz korrupsiyaga oid xatti-harakatlarni sodir etishning asosiy sababi — bu jamoat 
manfaatlariga zarar yetkazish yoki qonunni qo‘pol ravishda buzish bilan shaxsiy foyda olish 
ekanligini qo‘shimcha qilishimiz mumkin. 

Jamoat-ijtimoiy ma’noda, korrupsiya - bu o‘z maqomi yoki haqiqiy mavqei tufayli jamoat 
resurslaridan foydalanish imkoniyatiga ega bo‘lib, ulardan shaxsiy, tor guruh yoki korporativ 
maqsadlarda naf olish uchun foydalanadigan mansabdor shaxslarning jamiyat manfaatlariga zid 
bo‘lgan xatti-harakatlari hisoblanadi [12, 9 b.]. Shu bilan birga, bir qator mualliflar korrupsiya 
ayniqsa davlat apparatida xavfli deb mutlaqo to‘g‘ri hisoblashadi, u nafaqat butun davlat apparatini, 
balki jamiyatning barcha tuzilmalarini qamrab olgan holda, jamiyat hayotidagi normal, sog‘lom 
o‘zaro munosabatlarni buzib va ushbu o‘zaro munosabatlarni tor g‘arazli maqsadlarga bo‘ysundirgan 
holda keng tarqalib bormoqda. Korrupsiya - bu ijtimoiy hayotning barcha sohalariga “singib 
ketishga” intiladigan, ijtimoiy subyektlar o‘rtasidagi ijtimoiy-iqtisodiy va siyosiy-huquqiy 
munosabatlarni amalga oshirishning qonuniy usullarini shaklan buzadigan tizimli hodisalar majmui. 
Shuning uchun korrupsiyaga qarshi kurashish siyosatining asosiy vazifasi korrupsiyani milliy 
xavfsizlikka tahdid solmaydigan va jamiyat hayot faoliyatining asosiy sohalari ishlab turishiga katta 
ta’sir ko‘rsatmaydigan darajaga tushirishdan iborat [13, 139 b.]. 

Korrupsiya har doim jinoyat hisoblangan, u zang kabi davlatchilik ustunlarini yemiradi va 
zaiflashtiradi. Korrupsiya — bu har doim davlat xizmatiga, xususiy mulkka, jamiyat manfaatlariga 
qarshi qaratilgan o‘ta xavfli jinoyat bo‘lib, u mansabdor shaxslar tomonidan qonunni qo‘pol ravishda 
buzish bilan tavsiflanadi. Bu hodisaning xavfi nafaqat korrupsiya harakatining o‘zida, balki uning 
tarqalishida hamdir, chunki poraxo‘r davlat hokimiyati tizimida qanchalik yuqori mavqega ega 
bo‘lsa, u o‘z qilmishini shunchalik ko‘p odamlarga yuqtirishi mumkin. Bu bilan, bitta poraxo‘r butun 
bir tuzilmani korrupsiyaga o‘rgatishi mumkin va mazkur holatda u butun tanani zaharlaydigan saraton 
o‘smasi kabi olib tashlanishi kerak [14, 12 b.]. 

Korrupsiyaning eng xavfli jihatlaridan biri shundaki, ushbu salbiy hodisa oqibatida inson 
huquqlariga putur yetkaziladi va davlat huquqiy davlatchilikdan yiroqlashadi. O‘zbekiston 
Respublikasi Konstitutsiyasining 1-moddasida: “O‘zbekiston — boshqaruvning respublika shakliga 
ega bo‘lgan suveren, demokratik, huquqiy, ijtimoiy va dunyoviy davlat", deb e’lon qilinganini 
hisobga olsak, huquqiy davlat qurish mamlakatimiz uchun katta strategik ahamiyatga ega. Balki, 

hozirgi vaqtda dunyoda huquqiy davlat etaloni yo‘qdir, ammo usiz huquqiy davlat qurishning imkoni 
bo‘lmagan tamoyillar mavjud. Huquqiy davlatning asosiy tamoyillari quyidagilardan iborat: 
birinchidan, hokimiyatning qonun chiqaruvchi, ijro etuvchi va sud tarmoqlarini ajratishni 
konstitutsiyaviy tarzda amalga oshirish va ular o‘rtasida o‘zaro tiyib turish va manfaatlar muvozanati; 
ikkinchidan, inson huquqlari ustuvorligi tamoyili, unga muvofiq davlatda inson huquqlarini himoya 
qilishning samarali mexanizmi amal qiladi; uchinchidan, barchaning qonun oldida tengligi tamoyili. 
Shuning uchun biz korrupsiya, birinchi navbatda, davlat va huquq asoslariga putur yetkazib, 
fuqarolarning konstitutsiyaviy huquq va erkinliklariga qarshi o‘ta xavfli harakat ekanligi to‘g‘risidagi 
fikrga qo‘shilamiz. Korrupsiyaning ijtimoiy asosi bo‘lib mansabdor shaxsning shaxsiy manfaatlari va 
jamiyatning xalq manfaatlari o‘rtasidagi ziddiyat hisoblanadi, bu konstitutsiyaviy tuzumga putur 
yetkazadi [14, 6-7 b.]. 

Inson huquqlarining buzilishi va aynan shu bilan davlat siyosiy tuzumiga bo‘lgan ishonchga 
putur yetkazishi korrupsiyaning eng salbiy jihatlaridan biri hisoblanadi. Akademik A.X. Saidov 
ta’kidlaganidek, avvalo, korrupsiya natijasida jamiyat ta’lim, aholini ijtimoiy qo‘llab-quvvatlash, 
jamoat xavfsizligini ta’minlash, shuningdek, yo‘llar va boshqa infratuzilmalarni qurishda ijtimoiy 
foydali maqsadlar uchun ishlatilishi mumkin bo‘lgan zarur moliyaviy resurslardan mahrum bo‘ladi. 
Bundan tashqari, korrupsiya odil sudlovga eng katta halokatli ta’sir ko‘rsatadi, ya’ni korrupsiyaga 
duchor bo‘lgan sudlar inson huquqlarini himoya qilish va kafolatlash hamda adolatni o‘rnatish 
o‘rniga qonunga xilof ish tutadilar, bu bilan davlatning adolatliligiga bo‘lgan odamlar ishonchiga 
putur yetkazadilar. Shu bilan birga, olim quyidagilarni ta’kidlaydi: “korrupsiya hodisasi inson 
huquqlarini ta’minlash bilan bog‘liq tovarlar va xizmatlardan foydalanishga halokatli ta’sir 
ko‘rsatadi. Bu turli sohalarda, ayniqsa, ijtimoiy dasturlarni amalga oshirishda va qonun ustuvorligini 
ta’minlash jarayonlarida davlat siyosatini amalga oshirishga putur yetkazadi. Korrupsiya tufayli, 
birinchi navbatda, aholining eng zaif insonlari va qatlamlari zarar ko‘radi. Shuning uchun 
korrupsiyaga qarshi kurashish inson huquqlari sohasidagi me’yorlarga muvofiq bo‘lishi kerak. Inson 
huquqlari sohasidagi me’yorlar, tamoyillar va mexanizmlar korrupsiyaga qarshi kurashish choralari 
samaradorligini oshiradi. Korrupsiya insonning shaxsiy, siyosiy, ijtimoiy, iqtisodiy va madaniy 
huquqlarini amalga oshirish yo‘lidagi eng katta to‘siq hisoblanadi. Korrupsiya insonning ochiqlik, 
shaffoflik, hisobdorlik, kamsitmaslik va ijtimoiy hayotning barcha sohalarida ishtirok etishi bilan 
bog‘liq huquqlarini himoya qilish tamoyillarini buzadi. Ushbu tamoyillarga rioya qilish korrupsiyaga 
qarshi kurashishning eng samarali vositalaridan biri hisoblanadi.  

Taqdim etilgan “korrupsiya” tushunchalarini tahlil qilish orqali siyosiy sohada va umuman 
davlat faoliyatida korrupsiyaning asosiy alomatlarini ajratib olish mumkin. Shunday qilib, tahlil 
asosida biz korrupsiyaning quyidagi alomatlarini aniqladik. 

Birinchidan, korrupsiya davlat va/yoki jamiyat manfaatlari yo‘lida harakat qilish uchun 
mansabdor shaxsga hokimiyat vakolati berilgan joylarda amalga oshirilishi mumkin. Mazkur holatda, 
mansabdor shaxsga vakolat bergan davlat hokimiyati, korporatsiya yoki jamoat birlashmasi u 
amaldagi qonunchilikka muvofiq harakat qiladi va o‘z mansab vakolatlaridan lozim darajada, ya’ni 
davlat, jamiyat va shaxs manfaatlarini ko‘zlab qo‘llaydi deb o‘ylaydi. 

Ikkinchidan, korrupsiyaning asosiy belgilaridan biri bo‘lib ijtimoiy manfaatlarni emas, balki 
bir shaxs, uning oilasi yoki tor doiradagi odamlar guruhi manfaatlarini qanoatlantirishga qaratilgan 
moddiy va nomoddiy boyliklarni olish maqsadida mansabdor shaxs tomonidan o‘z vakolatlaridan 
shaxsiy foyda olish, g‘arazli manfaatni ko‘zlab foydalanish hisoblanadi. Boshqacha qilib aytganda, 
poraxo‘r jamiyat tomonidan unga ishonib topshirilgan vakolatni g‘arazli maqsadlarda moddiy va 
nomoddiy boyliklarga aylantiradi. 

Uchinchidan, poraxo‘rning harakatlari yoki harakatsizligi har doim noqonuniy, qonunga 
ziddir va poraxo‘r bundan yaxshi xabardor. U noqonuniy, jamoat manfaatlariga zid harakat 
qilayotganini, uning nojo‘ya ishi jamiyatga qarshi xususiyatga ega ekanligini biladi, tushunadi va 
anglaydi, lekin u baribir moddiy va/yoki nomoddiy boyliklar evaziga o‘z jinoyatini oxiriga yetkazadi. 

To‘rtinchidan, korrupsiya davlat tuzumini zaiflashtiradi, chunki mansabdor shaxs davlat 
funksiyalarini amalga oshirish uchun foydalanishi kerak bo‘lgan davlat va jamiyat tomonidan 
berilgan vakolatlarni tor doiradagi g‘arazli maqsadlarda foydalanadi va bu bilan u davlat vazifalarini 

hal qilish, davlat strategiyasini ilgari surishda qo‘shishi kerak bo‘lgan hissani qo‘shmaydi. Davlatning 
funksiyalari bajarilmagan yoki to‘liq bajarilmaganligicha qolaveradi, vazifalar hal qilinmagan, 
maqsadlarga erishilmaganligicha qolaveradi va bularning barchasi davlat va umuman siyosiy tuzumni 
zaiflashtirgan holda davlat xizmatlarini ko‘rsatish sifatiga, davlat mexanizmining ishiga ta’sir qiladi.  

Beshinchidan, korrupsiya natijasida aholining ijtimoiy eng zaif qatlamlariga, ularning huquq 
va manfaatlariga zarar yetkaziladi. Korrupsiya insonning konstitutsiyaviy huquqlarini amalga 
oshirishga to‘sqinlik qiladi, inson huquqlarini himoya qilish mexanizmiga zarar keltiradi. 
Konstitutsiyaning 1-moddasida O‘zbekiston suveren, demokratik, huquqiy, ijtimoiy va dunyoviy 
davlat deb e’lon qilinganligi hisobga olinsa, korrupsiya jamiyatning konstitutsiyaviy asoslariga putur 
yetkazadi va davlatda konstitutsiyaviy tamoyillarning amalga oshirilishiga to‘sqinlik qiladi. 

Oltinchidan, korrupsiya kengayib ketishga va tobora ko‘proq davlat va jamoat tuzilmalarini 
qamrab olishga qodir, bu bilan dastlabki vaqtlarda o‘z majburiyatlarini lozim darajada bajargan 
mansabdor shaxslar, davlat xizmatchilari va jamoat arboblariga zarar keltiradi. Korrupsiyani yashirib 
bo‘lmaydi va agar bitta mansabdor shaxs korrupsiyaga moyil bo‘lsa, u, odatda, bunga o‘zining 
bo‘ysunuvchilari va o‘zidan yuqori turuvchi shaxsni ham jalb qiladi va shu tariqa bir emas, balki bir 
nechta tarkibiy bo‘linmalarni korrupsiya girdobiga tortadi, ular ba’zan o‘z burchini bajarayotgan, 
korrupsiyaga qarshi kurashayotgan halol xodimlarni “domiga tortib ketadi”. Aynan shuning uchun 
korrupsiya davlat mexanizmidagi saraton o‘simtasiga o‘xshaydi, u o‘sib, sog‘lom a’zolarga ham 
tarqab ketadi. 

Yettinchidan, korrupsiyaning eng salbiy jihatlaridan biri bu odamlarning adolatli davlat va 
normal jamiyatga bo‘lgan ishonchiga putur yetkazish hisoblanadi. Fuqarolar davlat va jamoat 
organlari, hatto maktablar, kasalxonalar, bolalar bog‘chalariga murojaat qilishganda, aholi 
tovlamachilik, maishiy korruptsiyaga duch kelishadi. Adolatni tiklash uchun sud organlariga 
murojaat qilganlarida — ular yana korrupsiyaga duch kelishadi, bu odamlarda umidsizlik hissini 
uyg‘otadi. Shu tarzda odamlar eng muhim narsani — davlatning adolatli ekaniga bo‘lgan ishonchni 
yo‘qotadilar va shu tariqa huquqiy, ijtimoiy davlat tobutining qopqog‘i yopilib, mix qoqiladi. 

Ilmiy adabiyotlarni tahlil qilish va yuqorida qayd etilgan korrupsiya alomatlarini ko‘rib 
chiqish asosida biz quyidagi ta’rifni taqdim etamiz.  

Korrupsiya — bu mansabdor shaxs yoki shaxslar tomonidan davlat funksiyalarini amalga 
oshirish, ijtimoiy vazifalarni hal qilish, strategik maqsadlarga erishish uchun o‘zlariga berilgan 
vakolatlarni o‘z manfaatlari yoki bir guruh odamlar manfaatlarini qanoatlantirish maqsadida moddiy 
va nomoddiy boyliklarga noqonuniy ravishda aylantirish bo‘lib, u jamiyatga qarshi ishlaydigan 
oqibatlarga olib keladi. 

